MEDIAVERKLARING

WOUTER SE DROOM WORD WAAR OP RSG
Van begin April is daar ‘n paar programveranderinge op RSG se uitsaaiskedule en die gewilde operaprogram, Dis Opera, kry dan ‘n nuwe aanbieder, Wouter de Wet.  Wouter het die afgelope drie jaar ook U eie Keuse en Klassieke Keuse aangebied.

“Dis vir my nogal swaar om van die versoekprogramme afstand te doen,” sê hy, “aangesien ek baie musiekvriende op dié manier ontmoet het – al is dit net oor die radio of per briewe en e-posse want hulle het op ‘n manier deel van my lewe geword.”

Maar opera, sê hy, is sy grootste liefde en passie, en hy sien uit na die uitdagings wat Dis Opera aan hom gaan stel.  Buiten vir opera is dit vir hom moeilik om te sê wat sy gunsteling-musiek is. Die hele simfoniese- en instrumentele ouvre is vir hom belangrik, terwyl hy ook ‘n gesonde belangstelling het in jazz, pop- en rockmusiek, en selfs Country. “Ek het al menige Countryfees bygewoon, kompleet in Cowboyhoed, ‘n fraaiïnghemp en stewels!” bieg hy met ‘n breë glimlag.

Wouter het ook ‘n passie vir reis en wil graag sy wonderlike herinnerings deel met die Dis Opera- luisteraars.  Dis nou soos sy   besoeke aan die Weense- en Hamburgse Staatsopera, La Scala in Milaan, Covent Garden in Londen, die Metropolitan in New York, La Fenice in Venesië en veral die Somer-operafees in Verona, Italië. 

Wouter maak 4 April sy debuut as aanbieder van Dis Opera. “Dis ‘n droom wat bewaarheid is,” sê hy. “Iets wat ek nog altyd van kleins af wou doen.”  Dis Opera word elke Sondag om 21:10 uitgesaai.

U eie Keuse (Saterdag (20:00) en Klassieke Keuse  (Sondag 12:00) sal voortaan deur die jong belowende en bekwame Willem Pelser aangebied word. 

Pelser is vanaf sy sesde jaar aan klassieke musiek blootgestel en het ook sy kwota Unisa-musiekeksamens afgelê.  G’n wonder dat hy sedert kleuterskooldae gereeld in kore gesing en later ook in musiekblyspele soos "Grease", "Oliver", en "The Student Prince." opgetree het nie.  
“Op Wielie Walie het tannie Magda eenkeer oor Mozart gepraat. Sederdien het ek 'n fasinasie oor hom. Ook geen wonder dat rolprente soos "Amadeus" en "Immortal Beloved" van my gunstelinge is nie. Dan is ek ook gek oor rolprente soos "The Piano", "Madam Sousatzka" en "Mr. Holland's Opus." vertel Pelser “Ek bring hulde . aan my musiekonderwyser, Hansie Jordaan en skeinat- onnie, Dawie Minnaar wat ons musiekstudente gereeld na die Sand du Plessis in Bloemfontein  geneem het om na al wat 'n produksie is te gaan kyk.”

Pelser is baie opgewonde oor die programme wat hy geërf het.  “Ek is baie trots om die gewilde programme aan te bied en besef ook die verantwoordelikheid daaraan verbonde. Dis egter 'n uitdaging waarna ek uitsien!”  
Die luisteraars wat baie meer van ligte musiek hou, sal verheug wees om te verneem dat ‘n hulle ‘n inset kan lewer op ‘n Vrydagoggend.  Joune is ‘n spiksplinternuwe program wat net na die elfuur nuus op 9 April afskop.  Luisteraars se ligte musiek keuse word dan voorgespeel.  RSG Verbruikersake sal dan verval. Joune word aandgebied deur die twee spitsvondige  omroepers van Oggend op RSG, Johan Rademan en Martelize Brink.

Eben Cruywagen, die aanbieder van die gewilde natuurwetenskapprogram Hoe Verklaar Jy Dit (Sondae 11:30) neem ‘n blaaskans en die program sal voortaan aangebied word deur Chris Swanepoel wat veral bekend is vir sy krieketkommentaar op RSG.

EINDE

Uitgereik op:

Maandag 1 Maart 2010


 

   

